
PORTADAK

Mendebaldeko elizpea. Erdiko tinpanoa 

Santa Maria katedralaren mendebaldeko elizpeko erdiko tinpanoak Mariari gorazarre egiten dioten 
eszenak erakusten ditu. Ez da harritzekoa, beraz, Ama Birjina eta Haurra (jainkozko amatasunaren 
funtsa bezala) irudikatzen duen eskultura eder bat izatea mainelean nagusi, tinpanoaren garapen 
tematikoa iragarriz. Ateburua, berriz, azken misterio horren eszena nagusiak azaltzeko gorde da. 
Deikundearekin hasten da narrazioa: Ama Birjinak, Espiritu Santuaren bidez, Jainkoaren semea 
sortzen du sabelean, eta aingeruak haren erregealdia iragartzen du. Segidan, Mariak Santa Elisabeti 
egindako ikustaldia dator, eta Kristoren jaiotza: Maria, ohean etzanda semearekin, San Jose eta 
mandoa eta idia ondoan dituela. Ondoren, Aingeruak artzainei egindako iragarpena eta Errege 
Magoen Adorazioa, Ama Birjina koroatuarekin, XIV. mende inguruko beste portada batzuetan 
bezala. Jarraian, honako eszena hauek ageri dira: Haurraren aurkezpena tenpluan, Simeonek Jesus 
haurra Mesias aitortzea, eta, amaitzeko, Errugabeen sarraskia, Herodesek juduen erregea hiltzeko 
agindu zuenekoa. Ikusten denez, zikloak Ama Birjinaren jainkozko amatasuna du ardatz .

Tinpanoak helburu du Mariaren gorespena erakustea haren Deikundearen eta Koroatzearen bidez. 
Lehen frisoaren alde banatan Igokundea eta Mendekostea ditugu, Kristok bekatua garaitu zuenekoari 
erreferentzia egiten dioten eszenak. Mendekostearen ezkerraldean, apostoluak (zortzi bakarrik, ez 
guztiak identifikagarriak) hodei baten gainean Mariari heriotzako orduan laguntzera iristen diren 
unea irudikatzen da. Eszena horren aldamenean, uste izatekoa denez, Ama Birjinaren lokartzea edo 
heriotza dago: Maria ohean etzanda, hamabi apostoluak ondoan dituela. Hurrengo erregistroan, 
Ama Birjinaren Jasokundea erakusten da, XIV. mendeko hispaniar eskultura monumentalean 
aurrekaririk ez duen eszena. Kristok zerura eramaten du Ama, emakume heldu bat bezala irudikatua, 
eta sabelean jartzen dio eskua, amatasunari erreferentzia eginez. Hodeiz eta aingeruz inguratuta ageri 
dira, eta intsentsu-ontziak eta musika-tresnak daramatzate; Mariak bere tunikaren gerrikoa ematen 
dio oinetan belauniko duen San Tomasi. Alboetako eszenetan, bi gizatalde ageri dira belaunikaturik: 
batetik, hierarkia erlijiosoa, eta, bestetik, profanoa, Mariarenganako jaieradunak guztiak ere. Iruditeria 
guztiaren buru, Semeak Ama Birjina koroatzen duen eszena dago, haren azken garaipenari eta 
Elizarenari berari erreferentzia eginez. Horren guztiaren osagarri dira arkiboltak betetzen dituzten 
zeruko aingeru, patriarka, profeta eta erregeak eta ate-zangoetako irudiak. 

